
Lefel: Mae’r dasg hon yn addas ar gyfer lefel Hyfedredd

Darllenwch y darn isod gan gwblhau’r tasgau sy’n dilyn.

Ailgylchu gwastraff drwy ddibolymeru
(Diolch i’r Faner Newydd am ganiatâd i ddefnyddio’r darn.)
Peiriant sy'n medru ailgylchu gweddillion anifeiliaid o'r lladd-dy, rwber hen deiarau ceir, hen gyfrifiaduron - gan droi'r gwastraff yn olew o'r radd uchaf, yn fineralau ac yn ddŵr glân. Amhosibl, meddech chi! Ddim o gwbl!

Mae peiriant yn Philadelphia sydd, ers tair blynedd, yn defnyddio TDP sef proses dibolymeru drwy wres uchel sy'n medru troi saith tunnell o wastraff yn nwy ac olew. Ym Missouri mae peiriant tebyg a fedr droi 200 tunnell o berfedd, pigau, gwaed ac esgyrn gwastraff o ffatri prosesu twrciod yn 10 tunnell o nwy a 600 casgen o olew.

Gellir rhagweld y bydd dibolymeru yn llwyddo i ailgylchu pob math o bethau - megis gwastraff meddygol, hen gyfrifiaduron, ac yn arbennig gwastraff amaethyddol a diwydiannol.

Does dim byd newydd yn y broses o ddibolymeru. Mae'n broses sy'n digwydd yn naturiol. Dibolymeru naturiol dros filoedd o flynyddoedd a greodd yr olew yn ein byd ni heddiw. Mantais fawr y peiriant gwyrthiol yw fod gwastraff yn troi'n olew mewn ychydig oriau. Gallai'r peiriannau dibolymeru roi diwedd ar orddefnyddio olew naturiol y byd a sicrhau diflaniad y llynges o danceri olew sy'n teithio'r moroedd.

Mae'r broses o ddibolymeru yn gweithio drwy ddefnyddio pwysedd uchel a gwres uchel i newid natur cemegol y gwastraff. Mae'r cadwynau hir o hydrogen, ocsigen a charbon yn cael eu troi yn hydrogarbonau cadwynfyr.
Y cam cyntaf yw gwasgu'r gwastraff drwy bwysedd uchel sy'n ei droi yn rhyw fath o slyri. Yr ail gam yw lleihau'r pwysedd sy'n rhyddhau'r dŵr. Y trydydd cam yw cynhesu'r cawl organig sy'n weddill mewn ffwrnais i greu olew, nwy, dŵr a charbon.

Mae'r ffwrnais yn cynhesu'r cawl organig i wres o 900F (480C) a'i droi'n anwedd. Yna, mae'r cyfan yn cael ei ddistyllu a'r canlyniad yw - nwy ar y brig, olew yn y canol a llwch carbon ar y gwaelod.

Rhagwelir y gellid defnyddio dibolymeru mewn meysydd eraill. Er enghraifft, glo. Gellid dibolymeru'r glo i gael y mineralau allan ohono a byddai'r glo fyddai'n weddill yn llosgi'n gynhesach ac yn lanach. Dibolymeru biau'r dyfodol felly!
Mewn parau:
1. Esboniwch beth yn union yw ‘dibolymeru.’
2. Trafodwch sut fydd hynny’n effeithio ar wastraff yn gyffredinol.
3. Trafodwch sut fydd hynny’n effeithio ar ein defnydd o olew naturiol.

4. Trafodwch eich arferion ailgylchu chi. Oes lle i wella?
Gwaith ysgrifennu:

1. Paratowch gyfarwyddiadau ar gyfer dibolymeru. e.e.

· Casglwch y gwastraff ...

· Gwasgwch ...
· Cynheswch ...

2. Rydych yn ceisio am swydd rheolwr gyda’r cwmni yn Philadelphia sy’n gyfrifol am y dibolymeru. Ysgrifennwch lythyr cais yn datgan eich diddordeb gan nodi eich sgiliau a’ch profiad. Cofiwch ddefnyddio’r ffeithiau sydd yn y darn darllen.
